Kirgisía
Höfuðborg: Bíshkek. Flatarmál: 198.500 km2. Íbúafjöldi: 4.7 milljónir. Opinber tungumál: Kirgiska og rússneska (á þeim svæðum sem Rússar eru í meirihluta; rússneska jafnframt mikið notuð í stjórnsýslu og viðskiptum). Þjóðerni: 52% Kirgisar, 18% Rússar, 13% Úzbekar, 2.5% Úkraínumenn, 2.5% Þjóðverjar. Trúarbrögð: 75% Íslam (einkum Sunni), 20% rússneskur rétttrúnaður. Aðgangur að hafi: Landlukt.

Yfirlit: Stjórnvöld hafa þrengt að stjórnarandstöðu og fjölmiðlum á undanförnum árum, þó í minna mæli en í nágrannaríkjunum. Lýðræðisþróun í Kirgisíu er engu að síður lengst á veg komin meðal ríkja Miðasíu þrátt fyrir að ætthópa- og svæðahyggja eigi þar sér djúpar rætur líkt og í öðrum Miðasíuríkjum. Raunveruleg stjórnarandstaða hefur ekki verið bönnuð og er það einsdæmi Miðasíu. Þennan árangur má fyrst og fremst rekja til staðfestu forseta landsins, Askars Akaévs, sem hefur stjórnað landinu frá 1990. Akaév er jafnframt talið til tekna að hafa haldið þjóðernisdeilum í skefjum og dregið verulega úr brottflutningi Slava (einkum Rússa), en þeir gegna mikilvægu hlutverki í efnahagslífi landsins. Efnahagsumbætur eru jafnframt mun lengra á veg komnar í Kirgisíu en í flestum öðrum fyrrum sovétlýðveldum. Kirgisía var fyrsta fyrrum sovétlýðveldið sem fékk aðild að WTO. Lítið er hins vegar um náttúruauðlindir og er landbúnaður helsti útvegur Kirgisíu, einkum baðmull og ull og hamlar það mjög vaxtagetu hagkerfisins. Helstu iðngreinar eru gullvinnsla og raforka framleidd með vatnsafli. Helstu viðskiptalönd eru Rússland, Þýskaland og Úzbekistan. Töluverðar beinar erlendar fjárfestingar hafa verið í gullvinnslu og ferðamannageiranum. Spilling er rótgróin, en þó talin minni en í öðrum miðasíulýðveldum. 60% íbúa búa við fátækt. Hagvöxtur var 6.7% árið 2003, sem má einkum rekja til þess að helsta gullnáma landsins varð að fullu starfhæf. Kirgisía hefur fylgt sérstakri, en árangursríkri stefnu í utanríkismálum: mikil áhersla hefur verið á góð tengsl við Vesturlönd (einnig miðasíulýðveldin og Kína), án þess að það hafi spillt fyrir nánum tengslum við Rússland, en Kirgisía lítur á Rússland sem helsta bandamann sinn og óttast einna helst áhrif Úzbekistan og áhrif íslamskra öfgamanna. Í landinu eru tvær erlendar herstöðvar, ein bandarísk og önnur rússnesk. Er það merki um þá jafnvægislist sem Kirgisía hefur sýnt í utanríkismálum. Kirgisía er aðili að CIS, CST, EEC, PfP, EAPC, OSCE, WTO (1998).

Tengsl við Ísland: Ísland og Kýrgizstan stofnuðu stjórnmálasamband 2. apríl 2001. Benedikt Jónsson, sendiherra, afhenti trúnaðarbréf forseta landsins, Askar Akayev, þann 10. mars 2004. Í framhaldi af því var gerð frumathugun á staðháttum með tilliti til viðskipta, en þau hafa engin verið 1992-2003 skv. upplýsingum Hagstofu. Þess má geta að Kýrgizstan felldi í ágúst 2001 niður gagnvart Íslandi áritunarskyldu fyrir handhafa diplómatavegabréfa.

